RPS 12: ŉ Groot Rimpel … God in die beskuldigdebank 
Begin (aktuele aanknooppunt): 

Hier is ŉ ware verhaal wat ŉ mens aan die hart gryp. ŉ Jong meisie van 18 jaar oud in ŉ plattelandse plekkie het uiteindelik haar motorlisensie bekom. Nadat sy haar nuutgevonde vryheid ŉ week lank kon geniet, was sy een Sondagmiddag ná Bybelstudie op pad terug huis toe. Toe gebeur iets verskrikliks. Sy ry van die pad af in ŉ boom vas. Op slag dood. Die geskokte gemeenskap se vrae skeur deur jou geloof … 
Roetewysers (die preekplan): Bou die preek volgens die roete hier onder (en bespreek dit ná die diens OF: Hou ’n besprekingsdiens, bv aanddiens oor hierdie onderwerp).

Dadelik beland God in die beskuldigdebank en die hartseer mense spaar nie die aanklagte nie: Waarom laat God toe dat ŉ jongmens so vroeg in haar lewe sterf? Is dit God se liefde?
Sommige troos mekaar met die hol woorde van: “As jou tydjie gekom het, het dit gekom?”

Die dominee maak tydens die begrafnisdiens die opmerking met twyfelagtige teologie: “God het een van sy mooiste bloeisels kom haal.” 

Twee mense staan ná die woorde op. Hulle stap uit die kerk en voel dit kan nie wees nie. God werk nie so nie. Is God sowaar die moedswillige "Landscaper"?
As mense so seer is, kan dit gebeur dat hulle beeld van God in die proses van rou en deur die ervaring van verlies ook in die slag bly. Dit kan skade kry en selfs vernietig word.  

Ander fluister: Daar was geen remmerke nie. Was dit nie dalk selfmoord nie? Sal God haar vergewe…?

Die ouers is eenvoudig stukkend oor hulle enigste kind wat hulle verloor het.

Tien jaar later klop die plaasvoorman aan die deur van die boer se huis. Hy kan nie meer nie en dit moet nou uit. Hy was te bang om destyds te praat. Hy wil net dankie kom sê: “Julle kind het haar lewe vir my kind gegee. My kind was nog klein en het met ’n bal langs die pad gespeel. Die bal het in die pad gerol. Sonder om te kyk het hy die bal probeer optel. Julle dogter het uitgeswaai om nie my kind te tref nie en in die proses haar lewe verloor … Vandag lewe my kind as gevolg van haar.”
Daar is toe weer ŉ gedenkdiens gehou. Hierdie keer is God geloof vir die daad van die kind. God is nie meer geblameer nie. Sy is nie geblameer nie. Skielik klink getuienisse op. Dit was in haar karakter gewees. Van kleins af het sy altyd in belang van haar medemens opgetree. Sy het in daardie oomblik die seun se lewe gespaar. 
Dit is hoe sy was ... 
Bestemming (die doel en uitkomste): Aktuele preektema – raakpunte met die evangelie vir geloofsvorming:
Dan besef ’n mens ook God se genade werk jy nie uit soos ’n algoritme nie. Goddelike liefde wek deernis vir ander ... en meer kan ons nie sê nie.

Paulus skryf in 1 Korintiërs 13 juis oor hierdie geheimsinnige, maar suiwer liefde. Nou sien ons slegs maar gedeeltelik, die raaiselagtige spieëlbeelde wat ons soms so moedeloos het. Maar eendag sal ons alles in volheid sien. As ons oor God praat moet ons versigtig en beskeie wees. Ons nadenke oor situasies kan skewe rimpels maak en kan God verkeerdelike in die beskuldigdebank plaas. 
Gebed: Here, help ons in die gemeentes om die regte rimpels te maak met liefde wat omgee sonder om vrae te vra.

